
Айдардың арманы асқақ 

Жуырда жасөспірімдер арасында ел біріншілігінің үш мәрте жеңімпазы, ересектер арасында ел біріншілігі жүлдегерінің бапкері Ерік Әлібаевпен әңгімелесудің сәті түскен еді. Ерік Кәрімжанұлы – қызылжарлықтарға танымал спортшы әрі бапкер. Мағжан Жұмабаев ауданының өкілі әр жылдары спорт саласында табысты қызмет атқарып, өңірімізде ауыр атлетиканың дамуына үлес қосып келеді. Қазір ол облысымызда құрылған спорттық жекпе-жек және күш қолданылатын спорт түрлері конфедерациясының бөлімшесі мен облыс әкімдігі арасындағы екіжақты әріптестік туралы меморандумның аясында спортқа дарынды балаларға мамандандырылған облыстық спорт мектеп-интернатында ашылған 5 залдың бірі – ауыр атлетика залына жетекшілік етуде. Бүгінде ауыр атлетика залында жиырмаға жуық 7, 8 және 9-сынып оқушылары жаттығады. Ерік Кәрімжанұлының жеті тәрбиеленушісі спорт шеберлігіне үміткер. Бұл – спорт интернатына жұмысқа орналасқаннан бергі жарты жылдың нәтижесі.  
Білікті жаттықтырушының айтуынша, болашақ жеңімпазбен Мағжан Жұмабаев ауданында бапкерлікпен айналысып жүрген кезінде танысқан. 2007 жылы мектеп қабырғасында ауыр атлетика үйірмесін ашқанда қызығушылық танытқандардың бірі 6-сынып оқушысы Айдар Қазов болған. Күнсайынғы жаттығудан қалыс қалып көрмеген балғын спортшы облыс орталығындағы бокс залында өткен облыс біріншілігінде 27-28 килограмм салмақ дәрежесінде сынға түсіп, үшінші орынды иеленген. Осы жетістігімен қанаттанған бала спорттағы нәтижелерін жақсарта түскен. Небәрі жарты жылдың ішінде спорт шеберлігіне үміткер нормативін орындаған Айдар 2008 жылы Қостанай қаласында өткен ел біріншілігінде 38 килограмм салмақ дәрежесінде үшінші орынға қол жеткізіп, спорт шебері атағына ие болған.
– Айдар – болашағынан зор үміт күттіретін спортшы болып қалыптасып келе жатқан жеткіншек. М.Қозыбаев атындағы СҚМУ-дің дене шынықтыру және спорт факультетінің студенті спортта толағай жетістіктерге қол жеткізіп үлгерді. Атап айтқанда, ол – жасөспірімдер арасында ел біріншілігінің үш мәрте жеңімпазы, ересектер арасында ел және Азия біріншілігінің жеңімпазы әрі жүлдегері. Ол, сондай-ақ, Қазақстан Республикасы құрама командасының мүшесі, – дейді бапкер. 
Балғын ауыратлетші спортта бағындырған биіктерімен өзге жастарға үлгі бола алады. Ол 2012 жылы Словакияның Кошице қаласында ауыр атлетикадан 16 жасқа дейінгі жасөспірімдер арасындағы әлем біріншілігінде 69 килограмм салмақ дәрежесінде 287 (125+162) килограмдық көрсеткішпен алтыншы орын алды. Ал 2013 жылы Бішкек қаласында жасөспірімдер арасында өткен Азия біріншілігінде 77 килограмм салмақ дәрежесінде бір алтын, екі қола медаль еншілеп, қоссайыс қорытындысын 314 килограмға жеткізген Айдар жалпы есепте үшінші орынға табан тіреді. Ересектер арасында өткен ел біріншілігінде 179 кг. нәтижемен зілтемірді жұлқи көтеруде бірінші болған Айдардың бұл рекорды әлі күнге дейін өзгерген жоқ.
Айдар Талдықорған қаласында өткен біріншілікте даңқты түрік бапкері Энвер Түркелеридің көзіне түсіп, оның шәкіртіне айналып отыр. Шыны керек, 2005 жылы Қазақстан ұлттық құрамасына кеңесші болып келген Түркелеридің келуімен біздің ауыр атлетикада оң өзгерістер орын алғанын теріске шығара алмаймыз. Кезінде бұл маман Ильинді бірнеше дүркін Олимпиада жеңімпазы болады деп айтқан болатын, сол айтқаны келді.
– Қазақ баласын Олимпиада жеңімпазы етіп шығаруды алдына мақсат етіп қойған атақты бапкер Айдарды қанатының астына алып, бәсі биік додаға баптауға кіріскен. Түркелеридің жерлесімізге деген сенімін: “Айдар Қазов алдағы Олимпиадада алтын алмаса, мен Қазақстанда тегін жұмыс істеуге дайынмын”, – деген сөзінен-ақ түсінуге болады. 
Болашағынан зор үміт күткен саңлақ Риоға жолдаманы ұтып алуы үшін ең алдымен шілде айында Қытайда өтетін Азия біріншілігінде, кейін қараша айында бастау алатын әлем біріншілігінде алтыннан алқа тағынуы қажет. Бапкердің айтуынша, ол үшін жерлес спортшы Азия біріншілігінде 160 килограмды жұлқи көтеріп, 200-202 килограмды серпе көтеруі тиіс. 

